
AHOLI MOLIYAVIY SAVODXONLIGI DARAJASI 
VA UNI BAHOLASHNING ILMIY-USLUBIY 

ASOSLARI

Abduvoxidov Akmal Abdulazizovich
dotsent, Guliston davlat universiteti

akash7509@rambler.ru

Annotatsiya. Mazkur maqolada aholi moliyaviy savodxonligi tushunchasi, uning iqtisodiy barqarorlikni ta’minlashdagi 
ahamiyati hamda aholining moliyaviy bilim, ko‘nikma va xulq-atvorini baholashning ilmiy-uslubiy asoslari tahlil qilingan. 
Shuningdek, moliyaviy savodxonlik darajasini aniqlashda qo‘llaniladigan xalqaro tajribalar, indikatorlar va baholash 
usullari o‘rganilgan. Maqolada aholining moliyaviy qaror qabul qilish qobiliyatini oshirish, moliyaviy xizmatlardan samarali 
foydalanishni rag‘batlantirish hamda moliyaviy savodxonlikni baholash tizimini takomillashtirish bo‘yicha ilmiy-amaliy 
takliflar ishlab chiqilgan.

Kalit soʻzlar: moliyaviy savodxonlik, aholi moliyaviy savodxonligi, moliyaviy bilimlar, moliyaviy ko‘nikmalar, moliyaviy xulq-
atvor, moliyaviy qaror qabul qilish, moliyaviy ta’lim, moliyaviy xizmatlar, moliyaviy savodxonlikni baholash, xalqaro tajriba.
Abstract. This article analyzes the concept of financial literacy of the population, its importance in ensuring economic 
stability, and the scientific and methodological foundations for assessing the financial knowledge, skills, and behavior 
of the population. International experience, indicators, and assessment methods used to determine the level of financial 
literacy were also studied. The article developed scientific and practical proposals for improving the population's ability 
to make financial decisions, stimulating the effective use of financial services, and improving the system for assessing 
financial literacy.

Key words: financial literacy, financial literacy of the population, financial knowledge, financial skills, financial behavior, 
financial decision-making, financial education, financial services, financial literacy assessment, international experience.
Аннотация. В данной статье анализируется понятие финансовой грамотности населения, ее значение в 
обеспечении экономической стабильности, а также научно-методические основы оценки финансовых знаний, 
навыков и поведения населения. Также были изучены международный опыт, индикаторы и методы оценки, 
используемые при определении уровня финансовой грамотности. В статье разработаны научно-практические 
предложения по повышению способности населения принимать финансовые решения, стимулированию 
эффективного использования финансовых услуг и совершенствованию системы оценки финансовой грамотности.

Ключевые слова: финансовая грамотность, финансовая грамотность населения, финансовые знания, финансовые 
навыки, финансовое поведение, принятие финансовых решений, финансовое образование, финансовые услуги, 
оценка финансовой грамотности, международный опыт.

K I R I S H
Jahon tajribasi shuni ko‘rsatadiki, iqtisodiy barqarorlik va mutanosib rivojlanish, aholining turmush darajasi 

hamda farovonligi ko‘p jihatdan fuqarolarning moliyaviy savodxonligiga bog‘liqdir. Moliyaviy savodxonlik 
ayniqsa mamlakatdagi ishbilarmonlik muhiti rivojlanishi va tadbirkorlik faoliyatining kengayishi uchun muhim 
omil sanaladi. Shu bois, rivojlangan davlatlarda aholi moliyaviy savodxonligini oshirish masalasiga alohida 
e’tibor qaratiladi. Bu sohada davlat tomonidan moliyalashtiriladigan maxsus idoralar va tashkilotlar faoliyat 
yuritadi. Masalan, Amerika Qo‘shma Shtatlarida bu vazifa Moliyaviy savodxonlik va ta’lim bo‘yicha komissiya 
(FLEC), Avstraliyada Moliyaviy axborot xizmati (FIS), Kanadada Moliyaviy xizmatlar iste’molchilarini himoya 
qilish xizmati (FCAC), Buyuk Britaniyada Moliyaviy xizmatlar bo‘yicha boshqarma (FSA) tomonidan amalga 
oshiriladi. Bu holat aholi moliyaviy savodxonligining ijtimoiy-iqtisodiy taraqqiyotdagi muhim o‘rnini yaqqol 
namoyon etadi.

Jahoning yetakchi ilmiy markazlari va mutaxassislari moliyaviy savodxonlik mazmun-mohiyati hamda 
uning darajasini oshirishga bag‘ishlangan ko‘plab ilmiy tadqiqotlar olib bormoqda. Ushbu tadqiqotlar moliyaviy 

xizmatlar sohasi va moliyaviy bozorning rivojlanishiga, qisqa va uzoq muddatli moliyaviy rejalashtirishga, 
fuqarolarning shaxsiy moliyasini boshqarish va uni ko‘paytirish yo‘llariga, shuningdek, moliyaviy xizmatlarni 
ommalashtirish orqali aholi bilimlarini mustahkamlashga alohida e’tibor qaratadi. Shuningdek, kichik biznes 
subyektlarining moliyaviy xizmatlarga bo‘lgan ehtiyoji, ishsizlik darajasini kamaytirish va kredit mablag‘larini 
samarali o‘zlashtirishga oid yo‘nalishlarda ham tadqiqotlar olib borilmoqda.

O‘zbekistonda aholi moliyaviy savodxonligini oshirish masalasiga alohida e’tibor qaratib kelinayotgani 
mamlakat taraqqiyotida ushbu sohaning ahamiyatini yanada kuchaytiradi. Jumladan, 2014-yil 11-iyuldagi 
Vazirlar Mahkamasi qaroriga muvofiq “O‘zbekistonda aholi moliyaviy savodxonligini oshirish” loyihasi amalga 
oshirilmoqda. Shu bilan birga, Savdo-sanoat palatasi va Xalqaro moliya korporatsiyasi hamkorligida moliyaviy 
savodxonlikni oshirishga qaratilgan turli dasturlar yo‘lga qo‘yilgan. 2018-yilda O‘zbekiston Markaziy banki 
Moliyaviy ommaviylik alyansiga (Alliance for Financial Inclusion) a’zo bo‘lib, moliyaviy savodxonlik sohasida 
xalqaro hamkorlikni mustahkamladi. Mazkur jarayonlar aholi moliyaviy savodxonligining ijtimoiy-iqtisodiy 
taraqqiyotga ta’sirini, uni baholash usullarini, omillarini va tartibga solish mexanizmlarini ilmiy jihatdan tadqiq 
etishning dolzarbligini ko‘rsatmoqda.

M A V Z U G A  O I D  A D A B I Y O T L A R  S H A R H I
Aholi moliyaviy savodxonligining iqtisodiy mazmuni va uni oshirish masalalari xorijlik iqtisodchi olim va 

mutaxassislar tomonidan keng  o‘rganilgan. Xususan, Dartmut kolleji professori Annamariya Lusardi (Dartmut 
kolleji), Olivia S. Mitchell (Pensilvaniya unversiteti), Vilsa Curto (Iqtisodiy tadqiqotlar Milliy byurosi) yoshlar 
o‘rtasida moliyaviy savodxonlik masalalari [1]; Eva Mpata, Naomy Koske (Keniya universiteti) tadbirkorlik va 
moliyaviy savodxonlikning o‘zaro bog‘liqligi [2]; Majid Murad (Jiangsu Universiteti), Cai Li (Jiangsu Universiteti), 
Muhammad Munir (Narowal Universiteti), Sheikh Farhan Ashraf (Jiangsu Universiteti), Surhbi Arora (Panjob 
Universiteti) moiyaviy savodxonlik va tadbirkorlik xulq-atvorining o‘zaro ta’siri [3]; Ojogbo (Nigeriya) moliyaviy 
savodxonlikning bitiruvchilarning tadbirkorlik ko‘nikmalariga ta’siri [4]; Emmanuel Kojo (Janubiy Afrika 
Respublikasi Venda Univerisiteti) moliyaviy savodxonlik va yoshlar tadbirkorligi [5]; Nikolaos D. Philippas va 
Christos Avdoulas (Gretsiya) Z avlod talabalarining moliyaviy savodxonligi [6]; Mohamad Fazli Sabri (Putra 
Univesiteti, Malayziya), Maurice MacDonald (Kanzas Universiteti, AQSH) kollej talabalarining moliyaviy xulq-
atvori [7]; Sang-Hee Sohn, So-Hyun Joo, John E. Grable, Seonglim Lee, Minjeung Kim (Janubiy Koreya) 
Janubiy Koreya yoshlarining moliyaviy ijtimoiylashuvi [8]; Stolper, Oscar, Andreas Walter (Germaniya Mtaburg 
universiteti) moliyaviy xulq-atvor [9]; Al-Mamary, Yaser Hasan Salem (Saudiya Arabistoni) Saudiya Arabistonida 
talabalarning tadbirkorlik xulq-atvorini shakllantirish [10] va shu kabi mutaxassislar tomonidan o‘rganilgan.

O‘zbekistonda moliyaviy savodxonlikning holati, o‘ziga xos xususiyatlari va uni oshirish masalalari A.V. 
Vaxabov [11], O.S. Dusmuhamedov, Sh.A. Dusmuhamedova kabi olim va mutaxassislar tomonidan o‘rganilgan 
[12]. 

Biroq, ushbu tadqiqotlarda mamlakat ijtimoiy-iqtisodiy taraqqiyotini ta’minlashda aholi moliyaviy savodxonligi 
darajasini oshirishning ilmiy-uslubiy asoslari yetarli darajada tadqiq etilmagan.

Tadqiqot metodologiyasi. Mazkur tadqiqotda aholining moliyaviy savodxonligi darajasini o‘rganish va uni 
baholashning ilmiy-uslubiy asoslarini aniqlash uchun tahliliy, solishtirma va empirik metodlardan foydalanilgan. 
Tahliliy-metodik yondashuv yordamida xorijiy va mahalliy ilmiy adabiyotlar, shuningdek, xalqaro statistik 
ma’lumotlar o‘rganilgan; solishtirma usul orqali O‘zbekiston holati va xorijiy tajribalar taqqoslangan. Empirik 
tadqiqotlar doirasida so‘rovnomalar va intervyular asosida aholining moliyaviy bilimlari, ko‘nikmalari va 
xulq-atvori baholangan. Shu bilan birga, moliyaviy savodxonlikni oshirish, rag‘batlantirish va tartibga solish 
mexanizmlari ilmiy-uslubiy jihatdan tahlil qilinib, aholining moliyaviy qaror qabul qilish qobiliyatini yaxshilash 
bo‘yicha tavsiyalar ishlab chiqilgan.

T A H L I L  V A  N A T I J A L A R
Mamlakatimizda keyingi yillarda amalga oshirilayotgan ijtimoiy-iqtisodiy islohotlar natijasida bozor 

munosabatlarining shakllanish jarayonlari yanada jadalroq tus olmoqda, iqtisodiy hodisa va jarayonlarni tartibga 
solishda bozor mexanizmlaridan foydalanish salmog‘i sezilarli ravishda ortib bormoqda. Iqtisodiy resurslardan 
foydalanish, yangi ish o‘rinlarini yaratish, ishlab chiqarish samaradorligini oshirish kabi muhim jihatlarga ko‘proq 
moddiy manfaatdorlik, rag‘batlantirish, iqtisodiy dastaklarni ishga tushirish orqali yondoshilmoqda. Bularning 
barchasi esa iqtisodiyotimizning demokratik bozor tamoyillari asosida qayta tarkib topishiga zamin bo‘lmoqda.

Biroq, shu o‘rinda ta’kidlash lozimki, iqtisodiyotda samarali va demokratik bozor tamoyillarini to‘liq tarkib 
topishi fuqarolarning iqtisodiy bilim va malakalari, ko‘nikmalari darajasiga, ularning iqtisodiy madaniyatiga ham 
bog‘liq. Iqtisodiy madaniyatning yetarli darajada shakllanishi va samarali amal qilishi esa har bir shaxsning 
moliyaviy savodxonlik darajasini taqozo etadi. Shunga ko‘ra, hozirda jahonning aksariyat mamlakatlarida 

aholining moliyaviy savodxonligini oshirish masalasi dolzarb ahamiyat kasb etmoqda. Bizning mamlakatimizda 
ham aholi moliyaviy savodxonligini ta’minlash va oshirish muhim bo‘lib, bu boradagi tizimli chora-tadbirlarni 
belgilash avvalo mazkur masalaning iqtisodiy mazmuni va iqtisodiy taraqqiyotni ta’minlashdagi o‘rnini ko‘rib 
chiqishni taqozo etadi.  

Moliyaviy savodxonlik va uni ta’minlash masalalariga xorijiy olim va mutaxassislar tomonidan keng e’tibor 
qaratib kelinmoqda. Avvalo, mazkur tushuncha ta’rifiga to‘xtalib o‘tiladigan bo‘lsa, ijtimoiy lug‘at va talqinlarda 
unga quyidagicha yondashilgan:

“Moliyaviy savodxonlik – bu inson moliyaviy xulq-atvori sohasidagi uning farovonligini yaxshilash va 
hayot sifatini oshirishga olib keluvchi bilim, ko‘nikma va qadriyatlar majmui; hayotdagi voqealar va iqtisodiy 
shart-sharoitlardagi o‘zgarishlarni hisobga olgan holda qisqa muddatli qarorlar va uzoq muddatli moliyaviy 
rejalashtirish orqali shaxsiy moliyani boshqarishdagi qobiliyat va qat’iylikni, asosiy moliyaviy tushunchalarni 
anglab etishni ifodalovchi daraja”[13]. 

G.V.Belexova, O.N.Kalachikova tadqiqotlarida ta’kidlashicha “moliyaviy savodxonlik deganda insonning 
moliyaviy kompetentsiya va xatti-harakatlarining umumlashtirilgan tavsifi tushunilib, u bilimlar, amaliy 
ko‘nikmalar, axborotga egalik va shaxsiy javobgarlikning uzviy birikmasini taqozo etadi. Shunday qilib, moliyaviy 
savodxonlik moliyaviy xulq-atvorning bilim va faoliyat tomonlarini tavsiflaydi”[14].

Shunisi ahamiyatliki, moliyaviy savodxonlik – bu o‘z moddiy farovonligini yaxshilashga intilganlar uchun 
shunchaki qo‘shimcha bilim va ko‘nikma emas, balki barcha individlarning ajralmas kompetentsiyasi, hayotining 
majburiy tarkibiy qismi (sog‘lom turmush tarzini olib borish, kasbiy mahorati va ma’lumot darajasini oshirish, faol 
fuqarolik pozitsiyasiga ega bo‘lish va h.k. singari) hisoblanadi. 

A.Sudakovaning ta’kidlashicha “Hozirgi vaqtda moliyaviy savodxonlik tushunchasi moliyaviy ma’lumot, 
kompetentlik, xabardorlik va boshqa atamalar bilan uzviy bog‘liq. Moliyaviy savodxonlikning ko‘rsatib o‘tilgan 
tushunchalar bilan asosiy farqi unga tegishli bo‘lgan asosiy elementlarning tatbiq etilish kengligi va bayon 
etilishining chuqurligida namoyon bo‘ladi. ...Shaxsning moliyaviy savodxonligi tushunchasini o‘z farovonligini 
oshirish uchun moliyaviy jihatdan asoslangan qarorlar qabul qilish imkonini beruvchi kompetentsiyalar yig‘indisi 
sifatida talqin etish mumkin. Ayni vaqtda u ustun ravishda moliyaviy va vaqt bo‘yicha yo‘qotishlarni eng kam 
darajaga tushirishga imkon yaratadi”[15]. Mazkur tushunchalar O.Kuzina tomonidan nisbatan batafsil va etarli 
darajada tushunarli holda bayon etilgan [16]. Shuningdek, S.Xaston tomonidan moliyaviy savodxonlikka tegishli 
52 ta ma’lumotlar bazasida to‘plangan 71 ta tahlil asosida ayrim dastlabki ta’riflar belgilab berilgan[17].

Iqtisodiy hamkorlik va rivojlanish tashkiloti (IHRT) hujjatlarida moliyaviy savodxonlikka quyidagicha rasmiy 
ta’rif berilgan: “Moliyaviy savodxonlik – bu shaxsiy moliyaviy farovonlikka erishish uchun asosli moliyaviy 
qarorlar qabul qilish imkonini beruvchi xabardorlik, bilim, ko‘nikma, qadriyatlar (hayotiy yo‘nalishlar) va xulq-
atvor kabi elementlarning majmui” [18].

Xalqaro moliya korporatsiyasining ta’rifiga ko‘ra, “Moliyaviy savodxonlik – bu insonning o‘z moliyasini 
boshqarish uchun zarur bo‘lgan asosiy kontseptsiyalarni tushunishidir” [19].

Moliyaviy savodxonlik – o‘z mablag‘ini boshqarish va uni ko‘paytirish mahorati. U moliyaviy bozorning 
o‘ziga xosliklarini bilish, bozor ishtirokchilari tomonidan taklif etilayotgan mahsulot va xizmatlardan xabardor 
bo‘lish hamda shu asosda qabul qilingan qaror mas’uliyatini zimmasiga olish degani hamdir [20].

“Moliyaviy savodxonlik deganda ko‘pincha jismoniy shaxslarning ham joriy davrda, ham uzoq muddatli 
istiqbolda o‘z pul mablag‘lari boshqarish va samarali moliyaviy qarorlar qabul qilish qobiliyatlari tushuniladi. 
Ayni paytda turli mamlakatlarda moliyaviy savodxonlik tushunchasiga turlicha yondashuvlar mavjud:

- kishilarning hayot kechirish uchun etarli mablag‘ topa olish, shaxsiy moliyaviy holati ustidan nazorat 
qilish, bo‘lg‘usi daromad va xarajatlarini, pensiyalarini rejalashtirish, moliyaviy mahsulotlarni to‘g‘ri tanlash 
va moliyaviy masalalarni tushunish (Buyuk Britaniya, Moliyaviy xizmatlar sohasida nazorat va tartibga solish 
bo‘yicha boshqarma);

- har bir inson uchun muntazam o‘zgarib turuvchi shaxsiy va tashqi iqtisodiy ahvolga samarali ta’sir qilish 
imkoniyati (AQSh, Moliyaviy savodxonlik bo‘yicha maslahat kengashi); 

- moddiy farovonlikka ta’sir ko‘rsatuvchi moliyaviy shart-sharoitlarni o‘qish, tahlil qilish, boshqarish va ajrata 
olish ko‘nikmasi (AQSh, Ijtimoiy-iqtisodiy tadqiqotlar instituti)”.

Alifanova E.N., Evlaxova Yu.S. fikriga ko‘ra, “moliyaviy savodxonlik” tushunchasini ochib beruvchi 
komponentlar sirasiga quyidagilar kiradi: 

1) quyidagi mavzu yo‘nalishlari bo‘yicha moliyaviy bilimlar: 
– shaxsiy moliyaviy rejalashtirish; 
– daromad va xarajatlar byudjeti; 
– bank depozitlari va kreditlar; 
– fond bozori vositalari (aktsiyalar, obligatsiyalar, paylar); 
– fond bozori mexanizmi; 
– sug‘urtalash; 

– jismoniy shaxslarni soliqqa tortish va boshqalar; 
2) o‘zida takrorlash va avtomatizm darajasiga etkazish yo‘li bilan shakllangan faoliyatni namoyon etuvchi 

ko‘nikmalar. Mualliflarning fikriga ko‘ra, moliyaviy ko‘nikmalar qatoriga quyidagilarni kiritish mumkin: 
– shaxsiy moliyaviy rejalashtirish; 
– daromad va xarajatlar byudjetini yuritish; 
– shartnoma va boshqa moliyaviy hujjatlarni to ular imzolangunga qadar o‘qib chiqish; 
– boshqalar; 
3) shaxsiy moliya sohasidagi bilim, ko‘nikmani qo‘llay olish, muammolarni hal etishda amaliy tajriba asosida 

muvaffaqiyatli harakat qila olish qobiliyatlarini o‘zida namoyon etuvchi moliyaviy kompetentsiyalar. Moliyaviy 
kompetentsiyaga quyidagilar misol bo‘la oladi:

–investitsiyalash va/yoki kredit olish bo‘yicha murojaat qilishda mavjud muqobil yo‘llarni taqqoslash 
qobiliyati; 

– moliyaviy xizmatlarni ongli ravishda tanlashni amalga oshira olish mahorati [21].
Moliyaviy savodxonlik komponentlari hamda riskka moyillik bilan bir qatorda xulq-atvor jihatini ham 

ajratib ko‘rsatish lozim: shaxsiy moliyaga taalluqli ob’ektlar va holatlarga nisbatan qabul qilish va xulq-atvor 
munosabatlarini anglatuvchi qadriyatlar.

Mualliflar nuqtai nazariga ko‘ra, moliyaviy sohadagi bunday xulq-atvor ustanovkalariga quyidagilarni kiritish 
mumkin:

1) moliyaviy institutlarga ishonch/ishonchsizlik;
2) aholi individual moliyaviy qarorlar bo‘yicha mas’uliyatni davlatga yuklashni taqozo etuvchi iqtisodiy 

paternalizm yoki iqtisodiy individualizm; 
3) fuqarolarning mamlakatdagi iqtisodiy jarayonlarga passiv va yuzaki munosabatini anglatuvchi iqtisodiy 

indifferentlik, yoki iqtisodiy faollik; 
4) qonunlarga rioya qilishga nisbatan foydaning ustuvorligi yoki foyda olishga nisbatan qonunlarga rioya 

qilishning ustuvorligi; 
5) pulga bo‘lgan munosabat [22].
Moliyaviy savodxonlikka berilgan turli ta’riflar va uning asosiy jihatlari tizimli yondashuv bilan o‘rganilganda, 

mazkur tushunchaning iqtisodiy mazmuni va uning iqtisodiyotdagi ahamiyatini yanada chuqurroq tahlil qilish 
mumkin. Tadqiqot natijalari shuni ko‘rsatadiki, moliyaviy savodxonlik shaxsning moliya sohasidagi bilim 
va ko‘nikmalarini, moliyaviy jarayon va voqealarni to‘g‘ri tushunishni, shuningdek, resurslardan samarali 
foydalanish qobiliyatini o‘z ichiga oladi. Shu bilan birga, bu tushuncha kundalik iqtisodiy faoliyatdan (masalan, 
oziq-ovqat va uy-ro‘zg‘or xaridlari, kommunal to‘lovlar, ish haqi va nafaqa olish) tortib tadbirkorlik faoliyati, 
kreditlar va investitsiya operatsiyalarigacha bo‘lgan jarayonlarni qamrab oladi.

Mamlakatda aholi moliyaviy savodxonligining yuqori darajasi moliyaviy xizmatlar sohasining rivojlanishiga 
va uy xo‘jaliklarining barqaror iqtisodiy faolligiga yordam beradi. Moliyaviy xizmatlarni ommalashtirish va 
aholining bilimini oshirish kichik biznes subyektlarining talabini rag‘batlantiradi, ishsizlikni kamaytiradi va 
aholining moliyaviy qaror qabul qilish ko‘nikmalarini kuchaytiradi. Shu bilan birga, iqtisodiy ta’lim tizimi rivojlangan 
mamlakatlarda ham fuqarolarning shaxsiy moliya masalalariga yetarlicha e’tibor bermasligi mumkin, shuning 
uchun ta’lim va treninglar aholining moliyaviy savodxonligini oshirishda muhim vosita hisoblanadi.

Moliyaviy savodxonlikning markazida inson turadi, chunki u o‘z resurslaridan jamiyat va o‘z manfaatlari 
uchun samarali foydalanish qobiliyatiga ega bo‘lishi lozim. Shuningdek, aholi moliyaviy savodxonligining 
ijtimoiy ahamiyati ham katta: shaxsning moliyaviy bilim va ko‘nikmalari butun jamiyatning iqtisodiy barqarorligi 
va muvaffaqiyatiga bevosita ta’sir ko‘rsatadi. Savodsizlik esa noto‘g‘ri moliyaviy qarorlar, qarzdorlikning oshishi, 
moliyaviy firibgarlik va piramidalar sonining ko‘payishiga olib kelishi mumkin.

Moliyaviy savodxonlikni oshirish nafaqat shaxsiy byudjetni boshqarish, balki bank va sug‘urta xizmatlarini 
tushunish, investitsiya tamoyillarini bilish, risk va daromadlilikni baholash, iste’mol huquqlarini bilish va pensiya 
rejalashtirishni ham qamrab oladi. Shu nuqtai nazardan, moliyaviy risklarni boshqarish, ortiqcha qarzdorlik va 
bankrotlikka yo‘l qo‘ymaslik imkoniyatlarini shakllantirish muhim ahamiyat kasb etadi. Shu bilan birga, aholi 
moliyaviy savodxonligi bo‘yicha xilma-xil ta’riflar mavjudligi mamlakat yoki hududlar darajasida yagona xulosa 
chiqarishni qiyinlashtiradi, bu esa mazkur sohani tadqiq qilishning dolzarbligini yanada oshiradi.

X U L O S A  V A  T A K L I F L A R
Tadqiqot natijalari shuni ko‘rsatadiki, aholining moliyaviy savodxonligi uning shaxsiy moliyasini boshqarish, 

daromad va xarajatlarni rejalashtirish, moliyaviy qarorlar qabul qilish va turli moliyaviy vositalardan samarali 
foydalanish qobiliyatini sezilarli darajada oshiradi. Moliyaviy savodxonlik nafaqat uy xo‘jaliklarining daromadlarini 
oshirish va ijtimoiy aloqalarni kengaytirishga, balki tadbirkorlik faoliyatiga kirishish va iqtisodiy farovonlikni 
ta’minlashga ham bevosita ta’sir ko‘rsatadi. Shu bilan birga, raqamli texnologiyalar va zamonaviy moliyaviy 

xizmatlarni tushunish ko‘nikmalari aholining moliyaviy resurslarini samaraliroq boshqarishga yordam beradi va 
risklarni kamaytiradi. Tadqiqot shuningdek moliyaviy savodxonlikning jamiyatdagi makroiqtisodiy barqarorlik va 
milliy iqtisodiyotning rivojlanish sur’atlariga ham ijobiy ta’sir ko‘rsatishini ko‘rsatdi.

Moliyaviy savodxonlik darajasining oshishi mamlakatdagi iqtisodiy o‘sish sur’atlari va tadbirkorlik faolligiga 
sezilarli ta’sir qiladi. Tadqiqot natijalari shuni ko‘rsatdiki, moliyaviy ta’lim va treninglar orqali aholiga daromad va 
xarajatlarni rejalashtirish, moliyaviy risklarni baholash, turli moliyaviy vositalardan foydalana olish, shuningdek 
noqonuniy faoliyatlardan himoyalanish ko‘nikmalarini shakllantirish mumkin. Moliyaviy savodxonlik shuningdek 
uy xo‘jaliklarining moliyaviy barqarorligini mustahkamlash, ularni qaror qabul qilishda ongli va mas’uliyatli 
bo‘lishga rag‘batlantirishda muhim rol o‘ynaydi.

Aholi moliyaviy savodxonligini oshirish dasturlari odatda yoshlar auditoriyasiga qaratilgan bo‘lsa-da, katta 
yoshdagi aholining moliyaviy xulq-atvorini o‘zgartirish va ularni zamonaviy moliyaviy xizmatlar bilan tanishtirish 
muhim vazifa hisoblanadi. Shu bois, mahalla instituti va “mahallabay” ishlash tizimi orqali aholining moliyaviy bilim 
va ko‘nikmalarini oshirish, tadbirkorlik faoliyatini rag‘batlantirish va jamiyatda iqtisodiy barqarorlikni ta’minlash 
bo‘yicha keng ko‘lamli dasturlarni amalga oshirish tavsiya etiladi. Bu esa nafaqat mahallalar darajasida, balki 
mamlakat bo‘ylab iqtisodiy rivojlanish va barqarorlikni ta’minlashga yordam beradi.

Raqamli moliyaviy xizmatlar va zamonaviy moliyaviy vositalardan foydalanish qobiliyatini oshirish 
orqali aholining moliyaviy farovonligi yanada mustahkamlanadi. Moliyaviy savodxonlik faqat rag‘bat sifatida 
qaralmasligi, balki barqaror tadbirkorlikni rivojlantirish va aholining daromad darajasini oshirishdagi asosiy 
vosita sifatida qabul qilinishi kerak. Shu bilan birga, moliyaviy savodxonlikni oshirish mamlakatda ishsizlikni 
kamaytirish, o‘rta sinfni mustahkamlash, investitsion faollikni oshirish va iqtisodiy rivojlanishning yuqori 
sur’atlariga erishishda muhim omil hisoblanadi.

